FLORENCE NIGHTINGALE

(1820 – 1910)

Florence Nightingale yali muwala Mungereza nga mujjanjabi. Ye yatandikawo obujjanjabi obw’omutindo. Yazaalibwa mu kibuga Florence ekiri mu Italy. Obulamu bwe bwonna yabumala yettanira kujjanjaba bajaasi abaafunanga ebisago mu ntalo n’abalwadde abalala.

Bazadde be, William Edward ne Frances Nightingale baali bagagga nnyo. Nga bamaze okugattibwa mu bufumbo outukuvu, baamala emyaka ebiri nga balambula Bulaaya. Muwala waabwe omukulu, Parthenope, yazaalibwa Naples, ekyayitibwanga Parthenope mu Luyonaani. Nakyo kiri mu Italy.
Abawala bano bombi kitaabwe ye yabasomesa. Florence yajjumbiranga nnyo emisomo. Mukulu we ng’asinga kwagala kusiiga bifaananyi na kutunga. Florence yali muwala mubalagavu, gwe bagamba nti “ayimiriza n’abagenda”. Kigamibwa nti mu 1837 yali ali wabweru azannya mu miti n’awulira eddoboozi nga limuyita akole omulimu gwa Katonda, kyokka teyategeera mulimu ki gwe yalina okukola.
Mu 1844 yatandika okukyalira abalwadde mu malwaliro. Bazadde be baali tebaagala muwala waabwe abeere mujjanjabi. Mu kiseera ekyo obujjanjabi tegwali mulimu gusaana kukolebwa muwala muyivu. Bakadde be baamusindika okulambula Bulaaya n’Afirika. Yagenda ne mikwano gyabwe Kalooli ne Selina Bracebridge. Bonsatule baakyalira Italy, Misiri, ne Buyonaani. Baali baddayo ku butaka baayitira mu Germany gye baakyalira munnaddiini Theodor Fliedner essomero n’eddwaliro lye ebyali e Kaiserwerth kumpi ne Dusseldorf. Mu 1850 yamala ekiseera ng’ali n’abajjanjabi b’ekibiina kya ”St. Vincent de Paul”.
Mu mwaka ogwaddirira (1851) Florence yaddayo e Kaiserswerth n’amala emyezi esatu ng’asoma obujjanjabi. Oluvannyuma yaddayo e London n’afuna omulimu mu kitongole ekyali kijjanjaba baka bakungu ekyali ku luguudo Harley.

Mu 1854 Bungereza, Bufalansa ne Butuluuki zawakankula olutalo ku Russia, olwamanyibwa ng’olutalo lw’e ”Crimea”. Russia yawangulwa mu Mutunda w’omwaka ogwo. Akatabo k’amawulire, ”The Times” kaafulumya ekiwandiiko ekyali kikolokota gavumenti ya Bungereza olw’embeera z’obujjanjabi bw’abajaasi abaali bafunye obuvune mu lutalo lw’e Crimea. Mu ngeri y’okwanuukula akatabo ako, minisita eyali avunaanyizibwa ku by’entalo, Sydney Herbert yalonda Florence Nightingale okutandika entegeka z’okubangula abawala mu bujjanjabi mu ddwaliro ly’amagye eryali mu Butuluuki.

Nga 4 Museenene 1854 Florence yatuuka mu nkambi y’e Scutari. Mu kusooka badokitaali baali tabaagala kukola na bajjanjabi bawala. Naye ennaku tezaayita nnyingi abajaasi bangi ab’ebiwundu ne batandika okuleetebwa okuva mu lutalo lw’e Inkermann. Abajjanjabi baali tebamala.

Florence Nightingale mu ddwaliro ly’enkambi

Nga nampala w’abajjanjabi Florence yawandiikanga eka ku lw’abajaasi era nga y’abasasula emisaala gyabwe. Abajaasi Abangereza baamwagala nnyo era ne bamussaamu nnyo ekitiibwa. 

